
    મહેન્દ્ર મેઘાણી

    સુરેશ દલાલ

    શિવજી આશર

    અને

    પ્રબોધ જોશીને…

  


  
    મનમાં મનમાં.


    આડી નદીયાં નીરભર વહેતી પંખી કું ક્યા નડી!

    એક પલકમેં પાર ઉતરે ના બેસે નાવડી!

    શબદમેં જીનકું ખબરાં પડી.


    અર્જુન ભગતની આ રચના અદ્ભુત છે. જે શબદને પામી ગયા છે એનું પંખી જેવું છે. ગમે તેટલું ધસમસતું વહેણ હોય નદીનું, પણ પંખીને નાવડીની જરૂર ક્યાં છે? એને નદી ક્યાં નડવાની?… એમ શબ્દ સેતુ બને છે—જિંદગીના બે કિનારા વચ્ચે, બે હૃદય વચ્ચે, એક અને બીજા ધબકારા વચ્ચે કે બે ક્ષણો વચ્ચેના નીરવ અવકાશમાં. મૌનનો સેતુ બને છે શબ્દ. આ શબ્દ શું છે? એમાંય કવિતાનો શબ્દ! એને સમજવાનો સતત પ્રયત્ન થતો રહે છે મારા મનમાં. શબ્દને સમજવાની સાધનામાં સહાયક બને છે મૌન. આ મૌનની લીલા પણ અદ્ભુત છે! મૌન…શબ્દ…સર્જન… આ બધું ચિત્તમાં ચાલ્યા કરતું હોય છે. હોય છે માત્ર એનું ‘ચિંતન’ જ. લખાતું નથી. લખવા પ્રવૃત્ત થવાતું નથી. એમને એમ વર્ષો વીતે છે. મનમાં ને મનમાં મૌન મ્હાલે છે…


    —એક દિવસ શિવજી આશરનો ફોન આવ્યો. ‘ઈમેજ અગિયાર કાવ્યસંગ્રહ પ્રગટ કરે છે. સુરેશભાઈનો આગ્રહ છે કે એમાં એક સંગ્રહ તમારો હોય…’ આશર મારા પહેલા કાવ્યસંગ્રહના પ્રકાશક વડીલ મિત્ર. મેં કહ્યું: મારી પાસે તો સંગ્રહ જેટલી રચનાઓ નથી… બીજે દિવસે સુરેશ દલાલ સાથે વાત થઈ ત્યારે પણ મેં એમ જ કહ્યું. હા, દસ-બાર રચનાઓ નીકળે. એ પણ વર્ષમાં એકાદ વાર ગુજરાત કે નવનીતના દીવાળી અંક માટે કંઈ લખી મોકલ્યું હોય. દીપક દોશી જેવા અતિ-આગ્રહી મિત્રો એ રીતે વર્ષે એકાદ રચનાની ફરજ પાડતા હોય છે!


    સુરેશભાઈ માન્યા નહીં. કહે, ‘અરે, શોધી કાઢ. ઘરમાં ખાંખાખોળા કર. મળી જશે. મારે તારો સંગ્રહ જોઈએ જ જોઈએ.’


    બીજા દિવસે ફંફોસવાનું શરૂ કર્યું. પણ સંતોષજનક કંઈ મળ્યું નહીં. નિરાશ થઈને ના પાડવાનું વિચારતો હતો ત્યાં જ એક ઝબકારો થયો!… અરે! ચિત્તમાં ફંફોસવાનું તો બાકી છે!… ત્યાં ય કેટલું બધું મૂકી રાખ્યું છે! બસ. પછી તો અંદરનાં કમાડ પાંખડીઓની જેમ એક પછી એક ઉઘડતાં ગયાં. ને વીસેક દિવસમાં આ રચનાઓ પ્રાપ્ત થઈ. દરમિયાનમાં ત્રણ દિવસ મહુવા પૂ. મોરારી બાપુના સાંનિધ્યે રામાયણની રાષ્ટ્રીય કોન્ફરન્સમાં જવાનું થયું. વાલ્મીકિ રામાયણ પરનાં વિદ્વાનોના એ પ્રવચનો પછી વળી એ સંદર્ભની બે રચનાઓ ઉમેરાઈ.


    —પછી તો, સંગ્રહનું નામ પાડ્યું મિત્ર પ્રબોધ જોશીએ… અનહદનું એકાંત! આમ સહજ રીતે બધું સંયોજાતું ગયું. આનંદ એ વાતનો છે કે આ નિમિત્તે ફરી એક વાર શબ્દ સાથે લયનું અનુસંધાન સધાયું. મૌન મુખરિત થયું. કવિતા કઈ રીતે આવે છે? એ પ્રશ્ન તો રહેવાનો જ છે. એનાં કોઈ રહસ્યો હજુ ઉકેલાયાં નથી. અહીં તો ભીતરની થોડી સજ્જતા અને એની પ્રક્રિયાની થોડી વાત કરી. અન્યથા પેલો પ્રશ્ન તો રહેવાનો જ છે… અંતરમાં કે ચિત્તમાં ઝબકારારૂપે એ આવે છે. પછી શું થાય છે? આ સંગ્રહની જ એક રચનામાં એ મધુર વિસ્મય વ્યક્ત થયું છે:


    મનમાં મનમાં કોણ લખાવે!

    અક્ષરમાં લય ક્યાંથી આવે!


    માધવ રામાનુજ


    31-7-2012

    જે-11, વિક્રમ એપા. શ્રેયસ ક્રોસિંગ પાસે,

    અમદાવાદ-380 015

  


  
    મા


    આરતીની જ્યોત થરથરતી હશે—

    મા, હજુ તું પ્રાર્થના કરતી હશે!


    જેટલી શ્રદ્ધા હતી સહુને ફળી—

    વેદના આંસુમાં સંઘરતી હશે!


    ક્યારે પાછા આવીને મળશું તને—

    રોજ સહુની રાહ તું જોતી હશે!


    કંઈક જનમોના હશે સંબંધ આ—

    તારું અંતર વ્હાલનું મોતી હશે!


    આપણું ઘર ઓકળીમાં ઓપતું—

    આજ પણ એવું જ ત્યાં લિંપણ હશે!


    કંઠ, હાલરડાં અને એ પારણું—

    કેટલાં સંગીતનાં સગપણ હશે!


    સાંજ પડશે ને તને સંભારશું—

    હમણાં જાણે તું મને બોલાવશે!


    16-7-12


    *

  


  
    મનમાં


    વાંસળી તો વાગે છે એક મારા મનમાં

    કોઈ હજુ જાગે છે ત્યાં વનરાવનમાં


    ગોકુળ ને ગોરસ ને ગોપી ને ગાયો

    ને એ જ હજુ યમુનાનો આરો,

    હમણાં દોડીને બધાં આવશે ને રાસ પછી

    જામશે એવું જરાક ધારો!


    ધારો કે હું જ હોઉં રાધા ને કાન,

    હું જ ઊભો મશાલ થઈ આ તનમાં.

    વાંસળી તો વાગે છે એક મારા મનમાં…


    મોરપિચ્છ જેવું જો માન મળે, મટુકીમાં

    માધવને ભૂલવાનું ભાન,

    એક એક અક્ષરમાં ઉઘડતાં જાય પછી

    મીરા નરસૈનાં ગાન!


    માન, ભાન, ધ્યાન, ગાન, તાન કે સંધાન

    પછી બાકી રહ્યું શું જીવનમાં…


    વાંસળી તો વાગે છે એક મારા મનમાં

    કોક હજુ જાગે છે ત્યાં વનરાવનમાં…


    2-7-12


    *

  


  
    હજી


    હજી વાગે છે ત્યાં રણઝણ થતી ઝાલર અને

    નગારાને તાલે થર થર થતી જ્યોત પ્રભુના

    દીવાની ને સાથે ઝળહળ થતી આરતી પછી

    અહો, મંદિરે ત્યાં હરહર થતા ઘોષ હજીયે!


    પછી વાળુ પાણી કરી વળી બધાં ફાનસ લઈ

    ફળીમાં બેસે છે, અલક મલકે વાત ગુંથતાં,

    કદી ઝીણા ઝીણા સ્વર સમૂહમાં કૈં ગણગણે

    અહો એવાં ગાણાં હજીય પડઘાતાં હૃદયમાં!


    પરોઢે ઘંટીના રવ મધુર જે ગોરસભર્યા

    વલોણે હૈયાના હરખ ઠલવીને હરખથી

    પ્રભાતી છેડે છે, પગરવ છલે છે પનઘટે

    અને સાંતી-ગાડાં ખડખડ થતાં જાય સીમમાં!


    હજી શાળાનો એ કદી ન ગમતો ઘંટ રણકે—

    થતું: છોડેલું જે ભણતર, ફરી જાઉં ભણવા!


    8-7-12


    *

  


  
    શબ્દો


    સર્જન સાથે સહજ આટલા શબ્દો છે

    મારી જે કંઈ મુડી આટલા શબ્દો છે.


    એક વાર, મન, મારગ, માયા, ટીમણટાણું

    અંતર, ઘર, ગોકુળ એટલા શબ્દો છે.


    સ્વજન, દર્દ, અણસાર, ગામ ને સંધ્યા જેવા

    મંદિર, ઝાલર, સાંજ એટલા શબ્દો છે.


    મૃગજળ, અંજળ, આંખ, આંસુ ને ઓળખ જેવા

    કોમળ કોમળ, શ્વાસ એટલા શબ્દો છે.


    કાંઠો, નદી, સરોવર, ઝલમલ, અંધારું ને

    વેણ, વાંસળી, નેણ એટલા શબ્દો છે.


    વનરાવન, અનહદ, અનંત, એકાંતો, મૃગજળ,

    સ્મરણ, સાંભરણ, મૌન એટલા શબ્દો છે.


    સમય, ક્ષણો, સૌંદર્ય વેદના, સૂરજ, ધરતી

    વિરહ, વૃક્ષ ને કિરણ એટલા શબ્દો છે


    ઝાકળ, મોતી, સ્પર્શ, સ્નેહ, પાનેતર, મેંદી

    તોરણ, પંખી, તમે એટલા શબ્દો છે


    યાદી છે થોડીક હજુ લાંબી, પણ છોડો—

    સરજનના સૌ ખેલ, આટલા શબ્દો છે.


    થોડો લય ને છંદ મને બે-ચાર મળ્યા છે

    પ્રાસ અધૂરા રહે… એટલા શબ્દો છે.


    ગાવું-ગણગણવું ને અંતે ભૂલી જવાનું

    એવું કાંઈ કહેવાય, એટલા શબ્દો છે.


    17-7-12

